
Formáli 

Ritgerð þessi er 6 ECTS eininga lokaverkefni til BS prófs við viðskiptafræðideild með 

áherslu á reikningshald á félagsvísindasviði Háskóla Íslands.  

Leiðbeinandi verkefnisins var Bjarni Frímann Karlsson lektor í viðskiptafræði og þakka ég 

honum samstarfið. 

Einnig vil ég þakka fjölskyldu minni og kærasta fyrir þolinmæði meðan á námi mínu stóð 

og Ragnhildi Höllu Bjarnadóttur fyrir alla hjálpina. 

Útdráttur 

Í verkefni þessu verður farið yfir eignamat í reikningsskilum í ljósi markmiða þeirra. 

Athugað verður í hverju felist helsti munurinn að félög meti eignir sínar upp að 

markaðsvirði á móti því að meta þær samkvæmt kostnaðaraðferð. Skoðað verður 

mismunandi mat á eignum og hvaða reglur gildi. 

Helstu niðurstöður um hvort sé meira viðeigandi að meta eignir á kostnaðarverði eða 

gangvirði fara eftir því hvað gerir upplýsingar reikningsskila gagnlegar. Kostir 

gangvirðismats eru að upplýsingar reikningsskila verða tímanlegar, samanburðarhæfar, 

hafa spágildi og gefa endurgjöf til lesanda. Eignir metnar á kostnaðarverði veita 

áreiðanlegar upplýsingar, sem eru sannreynanlegar, hlutlausar og trúverðugar. 

1. Inngangur 

Efnahagslægðir liðinna ára hafa leitt til umræðna um matsaðferðir á eignum. Eftir 

efnahagskreppuna 2008 hefur verið aukinn ágreiningur um gangvirðisreikningsskil. Þótt 

erfitt sé að finna eina orsök fyrir þeim samdrætti sem varð eru margir sem telja að sú 

matsaðferð hafi aukið alvarleika hans. 

Samkvæmt reikningsskilareglum ber félögum að meta eignir sínar á kostnaðarverði 

eða á gangvirði. Ákveðnar reglur gilda um verðmatsaðferðirnar og hvaða eignir skuli 

færa eftir hvorri aðferð fyrir sig. Á Íslandi eru það lög um ársreikninga og alþjóðlegu 

reikningsstaðlarnir sem setja reglur um reikningsskil en mismunandi reglur gilda fyrir 

mismunandi eignir félaga. Meginreglan er að meta eignir á kostnaðarverði en þó eru  

sumar eignir metnar á gangvirði. 

Viðfangsefnið hér er að meta bæði kosti og ókosti beggja matsaðferða og markmið 

ritgerðarinnar er að varpa ljósi á hvað veldur því að sumar eignir séu metnar á gangvirði 

og aðrar ekki. Leitast verður við að svara eftirfarandi spurningum: 

 Hver er helsti munurinn á að meta eignir með kostnaðarverðsaðferð eða á 
gangvirði? 

 Hvaða reglur gilda um mismunandi eignir? 

 Hverjir eru helstu kostir og gallar matsaðferða? 

2. Reikningsskil markmið og tilgangur 

Eitt helsta markmið reikningsskila er að setja fram fjárhagslegar upplýsingar sem eru 

gagnlegar fyrir fyrirtæki. Reikningsskilin færa fyrirtækjum upplýsingar um fjárhagsstöðu, 

breytingu á fjárhagslegri skipan milli tímabila og rekstrarárangur fyrirtækis. Þegar 

reikningsskilin eru gerð með áreiðanlegum hætti koma þessar upplýsingar fyrirtækjum 

að góðum notum, þá allra helst við ákvarðanatöku. Mikilvægt er að taka fram að 

upplýsingar reikningsskila taka til liðins tíma og aðeins að litlum hluta til framtíðar en 

þær geta hins vegar nýst við ákvarðanatöku varðandi framtíðina (Reikningsskilaráð, 

1994).  

Jafnvel þótt margir telji að reikningsskil sýni aðeins liðna tíð er tilgangur þeirra einnig 

að greina hvað framtíðin gæti haft upp á að bjóða. Því lesendur reikningsskila geta 

notað þau sem tæki við ákvarðanatöku, til að meta hæfni fyrirtækis til að ávaxta eigið 

fé, ásamt því að meta stjórnunarhæfni stjórnenda. Nauðsynlegt er fyrir þá sem gera og 

lesa reikningsskil að gera sér grein fyrir helstu hugtökum, þýðingum og reglum þeirra 

(Reikningsskilaráð, 1994).  

2.1. Gagnlegar upplýsingar í reikningsskilum 

Upplýsingar í reikningsskilum þurfa að uppfylla ákveðnar gæðakröfur til að byggja á 

traustum grunni (Reikningsskilaráð, 1994). Þessar gæðakröfur snúast um að upplýsingar 

reikningsskila séu gagnlegar, það er að þær séu samanburðarhæfar, skiljanlegar, 

tímanlegar og áreiðanlegar (Deloitte, 2011).  

Við ákvarðanatöku félaga er mikilvægt að þau séu með samanburðarhæfar 

upplýsingar í reikningsskilum sínum. Lestur reikningsskila snýst því oftast um að bera 

saman fjárhagslegar upplýsingar milli ákveðinna tímabila. Það er því gagnlegt að 

fyrirtæki birti fjárhagslegar upplýsingar fyrri tímabila til samanburðar fyrir lesandann 

(Reikningsskilaráð, 1994). Samanburðarhæfar upplýsingar eru einnig þær upplýsingar 

sem hægt er að mæla og skýra frá á sambærilegan máta milli tveggja mismunandi 

fyrirtækja. Fjárfestar nota upplýsingarnar til að meta hvort eigi að ávaxta fé sitt í 

fyrirtækinu. Samanburðarhæfar upplýsingar er síðan hægt að nota til að bera saman 

fyrirtæki og greina í hverju felist helsti munurinn á milli þeirra og hvað þau eiga 

sameiginlegt (Kieso, Weygandt og Warfield, 2011). Mikilvægt er að upplýsa lesendur um 

hvaða aðferðir eru notaðar við reikningsskilin og hvernig stjórnendur meta hagræna 

atburði (Reikningsskilaráð, 1994).  

Upplýsingar reikningsskila verða að vera skiljanlegar svo þær komi að gagni. Hugtakið 

skiljanleg reikningsskil er erfitt að skilgreina eitt og sér en þó verður semjandi 

reikningsskila að hafa ákveðna þætti í huga (Reikningsskilaráð, 1994). Með skiljanleika er 

átt við gæði fjárhagslegra upplýsinga, fjárhagslegar upplýsingar eru skiljanlegar þegar 

þær eru nákvæmar og gefa glögga mynd svo að lesandi skilji þær (Einar Guðbjartsson, 

2010). Notendur reikningsskila verða þó að hafa skilning á viðskipta- og 

rekstrarumhverfinu sem fyrirtækið starfar í (Reikningsskilaráð, 1994). 

Mikilvægt er að hafa upplýsingar tímanlegar og aðgengilegar fyrir ákvarðanatöku 

áður en fyrirtækið tapar þeirri getu til að taka ákvarðanir. Að hafa réttar upplýsingar á 

réttum tíma getur verið mikilvægt fyrir ákvarðanatöku, því ef þær berast of seint geta 

þær gert lítið sem ekkert gagn (Kieso o.fl., 2011). Upplýsingarnar verða líka að skipta 

máli þannig að þær hafi spágildi sem er notað fyrir ákvarðanatöku um atburði sem hafa 

ekki enn átt sér stað og svargildi sem  notað er til að meta árangur (Reikningsskilaráð, 

1994).  

Lesendur reikningsskila verða að geta treyst því að upplýsingarnar úr 

reikningsskilunum séu áreiðanlegar. Áreiðanlegar upplýsingar eru þegar fjárhagslegar 

upplýsingar eru sannreynanlegar. Upplýsingarnar verða jafnframt að vera hlutlausar og 

mikilvægt er að fyrirframákveðin niðurstaða liggi ekki fyrir hjá semjanda 

reikningsskilanna (Reikningsskilaráð, 1994). 

2.2. Efnahagsreikningur lögaðila 

Efnahagsreikningur inniheldur nokkur hugtök sem þarf að hafa skilning á til að meta 

fjárhagsstöðu lögaðila. Efnahagsreikningur skiptist upp í eignir annars vegar og skuldir 

og eigið fé hins vegar (Reikningsskilaráð, 1994).  

Eigið fé eru þær eignir sem eftir eru þegar allar skuldir hafa verið dregnar frá (Kieso 

o.fl., 2011). Eigið fé er skilgreint sem afgangsstærð reikningsskila en þó ber að sýna það í 

ákveðnum liðum og samkvæmt góðri reikningsskilavenju. Liðir eigin fjár eru framlög 

eiganda, óráðstafað eigið fé, lögbundinn varasjóður og endurmatsreikningur 

(Reikningsskilaráð, 1994). 

Framlög eiganda geta verið yfir nafnverði hlutafjár og það yfirverð fært samkvæmt 

hlutafélagalögum á lögbundinn varasjóð meðal eigin fjár. Félögum er skylt að hafa 

lögbundinn varasjóð til að geta brugðist við áfalli sem þau kunna að lenda í síðar. 

Óráðstafað eigið fé segir til um hvernig félagið hefur ávaxtað framlög fjárfesta yfir 

tímabilið að frátöldum arðgreiðslum. Útborgun til fjárfesta getur verið ráðstöfun á hluta 

af afrekstri félagsins til hluthafa. Sérstakar reglur gilda vegna útgreiðslna og ber að líta til 

hlutafélagalaga (Reikningsskilaráð, 1994). 

Meðal eigin fjár eru fleiri þættir eins og endurmatsreikningur varanlegra 

fastafjármuna. Heimilt er við vissar aðstæður að hækka bókfært virði varanlegra 

rekstrarfjármuna og er sú hækkun færð á endurmatsreikning meðal eigin fjár. Gagnlegt 

er að eigið fé sé aðgreint í flokka fyrir lesanda reikningsskilanna og hann geti séð hvernig 

þessir flokkar hafi myndast (Reikningsskilaráð, 1994). 

Skuldir eru núverandi skuldbindingar lögaðila sem hafa komið til vegna liðinna 

atburða. Til bókar er fært það greiðsluflæði sem er áætlað að fari út úr fyrirtækinu 

vegna liðinna atburða (Kieso o.fl., 2011). Skuld er kvöð á lögaðila að láta eign af hendi 

eða þjónustu vegna liðinna viðskipta. Skuldum er skipt upp í skammtímaskuldir og 

langtímaskuldir eftir því hvenær áætluð greiðsla fjármagns fer fram (Lög um 

ársreikninga nr. 3/2006). Skuld er aðeins færð til bókar ef líklegt sé að lögaðili þurfi að 

standa skil á henni. Eins og með eignir ber lögaðila að hafa í huga reglu um efni máls í 

stað forms við skráningu skuldar. Ábyrgðaskuldbindingar eru dæmi um þetta þar sem 

skuld stofnast við selda ábyrgð. Ábyrgðin getur verið fyrir ákveðinn tíma og byggir 

lögaðili á reynslu og sögu nýttrar ábyrgðar við færslu skuldarinnar. Ef mikil óvissa er um 

hvort til greiðslu skuldar komi ber lögaðila að upplýsa lesanda um skuldbindingu í 

skýringum (Reikningsskilaráð, 1994). 

Eignir eru auðlindir sem stjórnað er af félögum og eru komnar til vegna liðinna 

atburða. Eignir bera með sér hagrænan ávinning í framtíðinni með því að afla tekna fyrir 

lögaðila (Kieso o.fl., 2011). Eignir eru skráðar á þeim grundvelli að þær séu komnar til 

vegna liðinna atburða og því má ekki eignfæra eignir sem koma til vegna viðskipta í 

framtíðinni. Undartekningar gilda þó í þessu sambandi, og hér má nefna að heimilt sé að 

færa (afskrifað) kostnaðarverð eigna upp við tilteknar aðstæður. Yfirleitt hefur lögaðili 

eignarrétt yfir eigninni, ef ekki þá er mikilvægt að hafa í huga að form samninga getur 

verið annað en efni þeirra (Reikningsskilaráð, 1994). Eignir geta skapað fyrirtækinu 

tekjur bæði beint og óbeint. Eignum er skipt upp í veltufjármuni og fastafjármuni eftir 

þeim tíma sem eignin kemur til með að skapa fyrirtækinu tekjur (Lög um ársreikninga nr. 

3/2006). 

Veltufjármunir eru eignir sem hægt er að breyta í reiðufé eða þær eignir sem áætlað 

er að ráðstafa inn eins árs. Birgðir teljast til veltufjármuna þar sem þær skapa félaginu 

tekjur. Þó ber að meta þær birgðir sem ekki er hægt að selja til gjalda. Til veltufjármuna 

teljast líka handbært fé og viðskiptakröfur; vaxtatekjur sem fylgja slíkum eignum falla í 

sama flokk (Kieso o.fl., 2011).  

Fastafjármunir eru þær eignir sem skapa félaginu tekjur í lengur en eitt ár (Kieso o.fl., 

2011). Fastafjármunir skiptast í efnislegar og óefnislegar eignir. Efnislegar eignir eru 

varanlegir rekstrafjármunir, t.d. byggingar og vinnuvélar en óefnislegar eignir eru m.a. 

viðskiptavild sem getur skipað stóran þátt í að skapa fyrirtækinu tekjur. Viðskiptavild má 

eingöngu færa til eignar við kaup og samruna á öðrum rekstri (Reikningsskilaráð, 1994). 

Flokkun á fjármálagerningum fer eftir mati stjórnenda á hvort eignin sé skammtíma 

eða langtíma fjárfesting (Kieso o.fl., 2011). Fjármálagerningar eru einskonar raunávísun 

á rauneignir (Guðrún Johnsen, munnleg heimild, 2. september 2014). 

Mismunandi matsreglur gilda um mismunandi eignir félaga. Núverandi reglur um mat 

á varanlegum rekstrarfjármunum samkvæmt alþjóðlegum reikningsskilastöðlum eru 

tilgreindar í staðli IAS 16. Þó gilda aðrar reglur um mat eigna sem eru notaðar til 

fjárfestinga, IAS 40 og landbúnaðar, IAS 41. Reglur um mat á fjármálagerningum eru 

tilgreindar í staðli IAS 39 (Herrmann, Saudagaran og Thomas, 2006.). Almenna reglan á 

Íslandi er að félög fylgi ársreikningalögum en nokkur félög og samstæður skulu fylgja 

alþjóðlegum reikningsskilastöðlum. 

3.  Varanlegir rekstrarfjármunir 

Varanlegir rekstrarfjármunir eru þær eignir sem ætlaðar eru til varanlegrar notkunar eða 

eignar (Lög um ársreikninga nr.3/2006). Rekstrarfjármuni skal meta samkvæmt 

kostnaðarverðsreglunni (Reikningsskilaráð, 1994). Kostnaðarverð er það kaupverð sem 

eignin var fengin á, ásamt öllum þeim kostnaði sem féll til við að koma eigninni í notkun 

og þar með til tekjuöflunar (Lög um ársreikninga nr.3/2006).  

Bókfært verð eignarinnar á uppgjörsdegi er kaupverð að frádregnum afskriftum sem 

fallið hafa til eftir kaupin. Afskriftir eru gerðar á varanlegum rekstrarfjármunum þar sem 

þær nýtast til ákveðins tíma vegna aldurs, slits eða úreldingar. Afskriftir eru gerðar á 

kerfisbundinn hátt samkvæmt nýtingartíma eignarinnar og eru þær færðar til gjalda í 

rekstrarreikningi á móti tekjum (Lög um ársreikninga nr.3/2006).  

Varanlegir rekstrarfjármunir eru þær eignir sem eru ekki til sölu í fyrirtækinu heldur 

nýttar til að framleiða vöru eða þjónustu og skapa fyrirtækinu tekjur. Þessir fjármunir 

eru sem dæmi byggingar, tæki, vélar og verkfæri. Rekstrarfjármunir eru áþreifanlegar 

eignir sem ætlaðar eru til notkunar í lengur en eitt ár og eru þær ólíkar huglægum 

eignum eins og viðskiptavild. (Kieso o.fl., 2011). 

3.1. Mat rekstrarfjármuna samkvæmt ársreikningalögum 

Flest lönd skilgreina sína eigin reikningsskilastaðla sem veita ákveðna leiðsögn um það 

hvernig reikningsskil skulu vera sett fram og hvaða reglur gildi í því landi. Á Íslandi gilda 

lög um ársreikninga en hinsvegar eru þau víkjandi fyrir ákvæðum um ársreikninga í 

sérlögum. Samkvæmt þeim lögum ber öllum hlutafélögum, samlagshlutafélögum og 

samvinnufélögum að semja ársreikning (Lög um ársreikninga nr.3/2006).  

Ársreikningalög leggja til að varanlegir rekstrarfjármunir séu ekki metnir á hærra 

verði en kostnaðarverði en þó er til undantekning á því. Samkvæmt 31. grein 

ársreikningalaga er heimilt að færa verð fastafjármuna, fjárfestingaeigna og 

fjármálagerninga að markaðsverði. Lögin tilgreina þó ákveðin skilyrði hvað varðar að 

færa upp varanlega rekstrarfjármuni. Skilyrðin eru þau að bókfært verð þeirra sé 

verulega lægra en markaðsverð og að hækkunin sé talin varanleg. Þessa matsbreytingu 

skal færa á sérstakan endurmatsreikning meðal eigin fjár (Lög um ársreikninga 

nr.3/2006). 

Ef félög kjósa að meta eignir samkvæmt kostnaðarverðsreglu er hagnaður af sölu 

eigna tekjufærður í rekstrarreikning þess við sölu. Til aðgreiningar frá tekjum úr rekstri 

þarf samkvæmt lögum að sérgreina þennan söluhagnað eða gera grein fyrir honum í 

skýringum (Lög um ársreikninga nr.3/2006). 

3.2.  Alþjóðlegir reikningsskilastaðlar, IAS 16 

Tilgangur alþjóðlegu reikningsskilastaðlanna IFRS er að samræma reikningsskil á milli 

landa. Sameiginlegir staðlar gera reikningsskilin skiljanlegri fyrir lesendur frá ólíkum 

löndum og samanburðarhæf á milli landa. Þeim félögum innan evrópska 

efnahagssvæðisins, sem gefa út hlutabréf eða skuldabréf á skipulögðum 

verðbréfamörkuðum, ber að semja reikningsskil sín samkvæmt IFRS. Fyrirtæki sem eru 

ekki skráð á verðbréfamarkaði hafa einnig val um að semja reikningsskil sín eftir 

alþjóðlegu stöðlunum. Þegar fyrirtæki hefur valið að nýta staðlana verður það að semja 

reikningsskilin eftir þeim i fimm ár samfleytt (Deloitte, 2011). Í IFRS-stöðlunum eru 

settar fram ákveðnar viðmiðunarreglur um hvernig fyrirtæki skal haga reikningsskilum 

sínum. Staðlarnir veita ekki nákvæmar leiðbeiningar en eru víðtæk markmið og 

ákveðnar grundvallarreglur (Kieso o.fl., 2011). Alþjóðlegir reikningsskilastaðlar hafa 

verið viðurkenndir í nærri 100 löndum um allan heim (Ramanna, 2013). 

Staðall IAS 16 innan IFRS fjallar um varanlega rekstrarfjármuni og mat þeirra. 

Staðallinn  gerir ekki kröfu um að markaðsverð sé verulega hærra en bókfært verð og sú 

hækkun sé varanleg líkt og gert er í ársreikningalögum (IAS 16, Lög um ársreikninga 

nr.3/2006). Árið 1982 birti alþjóðlega reikningsskilanefndin skilgreiningu á verðmati 

varanlegra rekstrarfjármuna og í kjölfarið hefur staðallinn verið í stöðugri þróun. 

Samkvæmt núverandi IAS 16 ber félögum að velja hvort þau meti varanlega 

rekstrarfjármuni á kostnaðarverði eða noti endurmatsaðferð. Eftir að matsaðferð hefur 

verið valin ber félögum að  halda sig við hana. Ef félag hefur valið að meta með 

endurmatsaðferð ber því að endurmeta eignir í sama flokki með reglulegum hætti (IAS 

16).  

Samkvæmt lögum nr. 3/2006 um ársreikninga og í samræmi við IFRS staðla ber að 

færa matshækkunina á sérstakan endurmatsreikning meðal eigin fjár og með því verður 

https://hbr.org/search?term=karthik+ramanna

hagnaðurinn að óinnleystum geymsluhagnaði. Endurmatsreikning ber síðan að leysa 

upp jafnt á móti fjárhæð árlegrar afskriftar af mismun á endurmetnu verði og 

kostnaðarverði. Einnig ber að leysa endurmatsreikning upp við sölu eigna eða ef þær 

hafa verið teknar úr notkun. Ef hins vegar markaðsverð eignar lækkar meira en 

núverandi matsverð verður það tap fært á rekstrarreikning sem gjöld. Eina 

undantekningin á þessari reglu er að heimilt er að niðurfæra á endurmatsreikning meðal 

eigin fjár að því sem nemur hækkun á endurmati sem hafi verið gerð áður. Semjanda 

reikningsskila ber að upplýsa lesanda í skýringum um allar hreyfingar á 

endurmatsreikningi yfir reikningstímabilið (Lög um ársreikninga nr. 3/2006., IAS 16).  

4.  Fjárfestingareignir 

Fjárfestingareign er eign sem leigutaki eða eigandi hefur umráð yfir og er notuð til að 

afla leigutekna eða til verðmætaaukningar. Slík eign er land, húseign eða hluti húseignar 

sem ekki er notuð við rekstur (IAS 40). 

Samkvæmt lögum um ársreikninga mega þeir sem eru með starfsemi sína á sviði 

fjárfestinga í fjárfestingareignum færa slíkar eignir til gangvirðis. Matsbreytingar eru 

færðar á rekstrarreikning. Gangvirðisbreyting á slíkum eignum er sú virðisbreyting á 

eignum og skuldbindingum sem tengjast fjárfestingareignum fyrirtækis (Lög um 

ársreikninga nr.3/2006). 

Alþjóðlegir reikningsskilastaðlar tilgreina matsaðferðir sem skal beita við mat á 

fjárfestingaeignum og hvað semjanda ber að tilkynna í skýringum. Staðallinn IAS 40 var 

fyrsti staðall sem leyfði hækkun á gangvirði annarra eigna en fjáreigna í gegnum 

rekstrarreikning. Fjárfestingareignir eru upphaflega metnar á kostnaðarverði ásamt 

þeim viðskiptakostnaði sem hefur fallið til. Eignfæra má þann kostnað sem fellur til síðar 

þegar líklegt er að efnahagslegur ávinningur í framtíðinni, umfram upphaflegt mat renni 

til fyrirtækisins. Öll önnur gjöld sem falla til síðar skulu vera færð á rekstrarreikning. 

Breytingar á gangvirði fjárfestingaeigna ber að færa með hreinum hagnaði eða tapi á 

tímabilinu. Ef notkun á fjárfestingareign er blönduð, þ.e aðeins að hluta til útleigu, ber 

að skipta eftir hlutfallslegri notkun í reikningsskilum (IAS 40).  

IFRS heimilar að eftir upphaflega skráningu sé hægt að velja að meta fjárfestingareign 

eftir kostnaðaraðferð eða gangvirðisaðferð. Velji fyrirtæki að meta eftir kostnaðaraðferð 

ber semjanda reikningsskila að upplýsa gangvirðisverð í skýringum. Aðferð sem verður 

fyrir valinu skal vera notuð til að meta allar fjárfestingareignir fyrirtækis. Leyfilegt er þó 

að breyta um matsaðferð ef hin aðferðin á betur við. Fjárfestingareign er eign sem 

myndar sjóðstreymi sem er að mestu leyti óháð öðrum eignum fyrirtækis og þannig 

greinir hún sig frá öðrum rekstrareignum. Ef ekki er hægt að meta gangvirði 

fjárfestingaeigna skal eignin vera metin samkvæmt staðli IAS 16. Semjanda 

reikningsskila ber að upplýsa lesanda um þær forsendur sem gangvirðismat eignar 

byggist á. Fjárfestingaeign skal vera tekin úr efnahagsreikningi við sölu eða ef ekki er að 

vænta neins efnahagslegs ávinnings af eigninni (IAS 40). 

5.  Fjármálagerningar 

Samkvæmt lögum um verðbréfaviðskipti teljast fjármálagerningar m.a hlutabréf, 

skuldabréf og önnur framseljanleg verðbréf, peningamarkaðsskjöl, hlutdeildarskírteini 

og afleiður (Lög um verðbréfaviðskipti nr.108/2007). Fjármálagerningur er samningur 

sem eykur fjáreign eins félags og skuld eða eigið fé hjá öðru félagi (IAS 39). 

Lög um ársreikninga nr.3/2006, greinar 36 til 38, fjalla um hvernig ber að meta 

fjármálagerninga í reikningsskilum félaga. Samkvæmt lögunum er heimilt að færa 

fjármálagerninga á gangvirði ef markmið með kaupum þeirra sé að hagnast á 

skammtímaverðbreytingum. Fjarmálagerningar sem metnir eru á gangvirði skulu vera í 

samræmi við reikningsskilareglur reikningsskilaráðs. Aðeins er leyfilegt að færa 

fjármálagerninga á gangvirði ef það byggist á áreiðanlegum upplýsingum um gangvirði 

og skal gangvirði slíkra gerninga vera ákveðið með tilliti til markaðsverðs 

fjármálagerninga sem skráðir eru á virkan markað (Lög um ársreikninga nr.3/2006). 

Virkur markaður er þar sem viðskipti með eignir eða skuldir fara fram með reglulegum 

hætti og veita þannig upplýsingar um verð með stöðugum hætti (IFRS 13). Ef 

fjármálagerningur er ekki skráður á virkum markaði skal hann vera metinn á 

markaðsvirði undirliggjandi þátta í viðkomandi gerningi eða á því virði sem unnið er út 

frá almennum viðurkenndum matslíkunum eða matsaðferðum. Virðisbreytingar skulu 

vera færðar á rekstrarreikning (Lög um ársreikninga nr.3/2006). 

5.1.  Alþjóðlegir reikningsskilastaðlar, IFRS 

Fjármálagerningar geta verið flókin fyrirbæri og í dag eru í gildi þrír IFRS staðlar um 

fjármálagerninga, IAS 39, IFRS 7 og 9. IFRS setur fram sérstakan staðal fyrir skýringar á 

fjármálagerningum, IFRS 7. Árið 2014 tók staðall IFRS 9 við af staðli IAS 39, varðandi 

innleiðingarákvæði sem semjendur reikningsskila þurfa að hafa í huga. Þriðji staðallinn 

IAS 39 er sá staðall sem fjallar um skráningu og reikningshaldslegt mat á 

fjármálagerningum.  

Markmið IAS 39 er að tilgreina þær meginreglur sem gilda um afskráningu, skráningu 

og mat á fjárskuldum og fjáreignum. Staðallinn hefur tekið stöðugum breytingum frá 

upphafi hans og var síðast uppfærður árið 2014. Staðallinn er líklega einn flóknasti og 

mest krefjandi reikningsskilastaðall sem IFRS hefur gefið út; hann tekur stöðugt 

breytingum sem líklega má rekja til þess hversu flókið og sívaxandi fjármálaumhverfið er 

(Spector, 2009). Uppfærslur sem voru gerðar á staðlinum árið 2013 snúast um að ekki sé 

þörf á að hætta áhættuvarnarskilum ef skuldaraskipti hafa orðið á afleiðum að 

uppfylltum ákveðnum skilyrðum (IAS 39). 

IFRS 9 staðallinn hefur tekið miklum breytingum eftir efnahagshrunið. Honum er 

ætlað að leysa staðal IAS 39 af hólmi og hefur hann verið gefinn út í áföngum. Hann var 

fullbúinn sumarið 2014, en tekur ekki gildi fyrr en 1.janúar 2018. Þangað til mun IAS 39 

gilda um þau atriði sem IFRS 9 hefur ekki þegar tekið gildi um. Breytingar á staðlinum 

fólust í að kynna nýtt líkan um hvernig ber að fara með virðisrýrnun, takmörkun á færslu 

milli flokka og mælingakröfur fyrir fjáreignir (IFRS 9). 

Staðallinn leggur til að fjármálagerningar séu flokkaðir í fjóra hluta: 

 Flokkur eitt nær yfir þá fjármálagerninga sem metnir eru á gangvirði. 

Fjármálagerningar í þessum flokki eru þeir sem eru ætlaðir til sölu og flokkast 

því undir veltufjáreign. Þessar veltufjáreignir eru þá fjáreignir sem eru keyptar 

til skamms tíma í þeim tilgangi að hagnast á þeim. Skrá skal fjármálagerninga í 

flokki eitt á gangvirði á hverjum uppgjörsdegi.  

 Flokkur tvö felur í sér þá fjármálagerninga sem haldið er til gjalddaga. 

Fjármálagerningar sem haldið er til gjalddaga ber að meta á afskrifuðu 

kostnaðarverði.  

 Þriðji flokkur eru lán og kröfur, það eru fjáreignir með föstu eða ákveðnu 

greiðsluflæði og eru ekki skráðar á virkum markaði.  

 Fjórði og síðasti flokkurinn eru fjáreignir sem haldið er til sölu og er 

afgangsflokkur, það eru þeir fjármálagerningar sem falla ekki undir aðra flokka 

(IFRS 9). 

Fjármálagerningar eru skráðir á gangvirði við útgáfu eða kaup þeirra. Það gangvirði er 

þó oftast það verð sem greitt var fyrir þá og því ekki langt frá kostnaðarverðsreglunni. 

Fjármálagerninga skal færa á efnahagsreikning félagsins. Viðskiptakostnað sem má 

tengja beint við kaup eða útgáfu fjármálagerninga má eignfæra sem hluta af 

kostnaðarverði. Annan viðskiptakostnað skal færa á rekstrarreikning sem gjöld. Heimilt 

er að velja á milli þess að skrá viðskipti fjármálagerninga miðað við viðskiptadag eða 

greiðsludag. Ef skráð er á viðskiptadag ber að leiðrétta breytingar sem kunna að verða á 

milli viðskiptadags og greiðsludags (IFRS 9).  

Fyrirtæki ber að gera virðisrýrnunarpróf á fjármálagerningum sínum. Slíkt próf kannar 

hvort líklegt þykir að fjárfestir innheimti allar greiðslur í samræmi við ákvæði samnings. 

Virðisrýrnunartap er fundið út með því að reikna mismun milli bókfærðs virðis að 

viðbættum áföllnum vaxtatekjum og núvirðis af væntu sjóðstreymi. Þegar fyrirtæki ber 

enn áhættu og ábata af fjármálagerningi eða af hluta hans má ekki afskrá hann. Einnig 

gildir það sama ef fyrirtækið hefur enn yfirráð yfir fjármálagerningi eða hluta hans eða 

hafi ekki yfirfært alla áhættu og ábata (IFRS 9).  



20 
 

6.  Lífrænar eignir 

Árið 2012 gaf alþjóðlega reikningsskilastaðlaráðið út staðalinn IAS 41. Markmið 

staðalsins er að skilgreina reikningshaldslega meðferð á lífrænum eignum í landbúnaði 

og hvað ber að upplýsa lesanda um í skýringum. Lífræn eign eru lifandi dýr eða plöntur 

sem fela í sér líffræðilegar breytur. Lífræn umbreyting felur í sér ferli vaxtar, hrörnunar, 

framleiðslu og getnaðar sem valda eigindlegum eða megindlegum breytingum í 

lífrænum eignum (IAS 41).  

Landbúnaðarafurð er fullbúin lífræn eign á uppskerutíma. Landbúnaðarafurðir á 

uppskerutíma skulu vera metnar á gangvirði að frádregnum sölukostnaði.  

Gangvirðisbreytingar á landbúnaðarafurðum skulu vera færðar í rekstrarreikning 

fyrirtækis. Sölukostnaður er meðal annars þóknun til miðlara og sölumanna eða skattar 

og skyldur. Sölukostnaður er án flutningsgjalda og annars kostnaðar sem er 

nauðsynlegur til að fá eignir á markað. Slíkur kostnaður er dreginn frá við ákvörðun 

gangvirðis (IAS 41). 

Ársreikningalög hafa ekki skýr ákvæði um lífrænar eignir, þó nefna lögin í 39 grein að 

heimilt sé að meta lifandi eignir á gangvirði. Skilyrði laganna er að þeir sem stunda eldi á 

lifandi dýrum eða plöntum í þeim tilgangi að selja annað hvort afurðir þeirra eða eignina 

sjálfa geta fært hana á gangvirði (Lög um ársreikninga nr.3/2006). 

7.  Kostnaðarverðsregla 

Kostnaðarverðsregla er ein af grunnreglum reikningsskila og felur í sér að skrá eignir og 

skuldir á upphaflegu viðskiptaverði sem var gilt þegar til þeirra var stofnað að 

frádregnum afskriftum. Upphaflega viðskiptaverðið byggir á sannreynanlegum gögnum 

og þykir það því áreiðanlegt (Reikningsskilaráð, 1994). Áreiðanlegra þykir að meta á 

upphaflegu kostnaðarverði þar sem erfitt getur verið að meta virði óseldra eigna á 

hverjum uppgjörstíma. Semjendur reikningsskila geta einnig metið virði eigna 

mismunandi (Kieso o.fl., 2011). 

Skuldir ber einnig að meta á kostnaðarverði. Sem dæmi má nefna skuldabréf og 

viðskiptaskuldir. Skuldir skulu vera metnar á upphaflegu viðskiptaverði. 

Kostnaðarverðsreglan felur í sér að ekki skuli endurmeta eignir og skuldir þótt virði 

þeirra hafi styrkst með tímanum (Kieso o.fl., 2011).   

Kostnaðarverðsreglan segir að kostnaðarverð sé meginreglan en jafnframt ber 

félögum að færa eign á markaðsvirði ef það er lægra en upphaflegt kostnaðarverð 

(Kieso o.fl., 2011). Kostnaðarverðsreglan er talin vera ákjósanlegasti kosturinn við mat á 

útlánum fjármálafyrirtækja, þá einna helst þegar lánin eru til gjalddaga. Fáir telja þó að 

kostnaðarverðsreglan sé viðeigandi fyrir lausafjáreignir (Laux og  Luez, 2009b).  

Markaðsvirði eða gangvirði er sú fjárhæð sem hægt er að selja eignina á, á tilteknum 

markaði hverju sinni og getur sú nálgun hentað betur í ákveðnum tilvikum (Kieso o.fl., 

2011). Aðrar reglur gilda þó um uppfærslu á virði eigna (IAS 16). 

8.  Gangvirði 

Gangvirði  er sú fjárhæð sem hægt er að fá fyrir eign í viðskiptum ótengdra aðila þar 

sem aðilar eru upplýstir og fúsir til viðskiptanna (IFRS 13). Gangvirði er ekki andstæða 

við kostnaðarverðsregluna heldur má líta á það sem ákveðna þróun á verðmati 

(Emerson, Karim og Rutledge, 2010). Krepputímar hafa leitt til mikillar umfjöllunar um 

að meta eignir á gangvirði en þó er það ekki nýtt hugtak (Laux og  Luez, 2009a).  

Hugmyndafræðin um gangvirði átti til að byrja með undir högg að sækja og hefur 

sætt mikilli gagnrýni. Um áraraðir hafa menn ekki verið á eitt sáttir um hvort 

reikningsskil skulu vera gerð á gangvirði eða kostnaðarverði. Fyrir kreppuna miklu árið 

1929 voru eignir og skuldir fyrirtækja færð á markaðsvirði. Í kjölfar hennar hafði mat 

eigna á markaðsvirði slæm áhrif á reikningsskil fyrirtækja og töldu margir það hafa átt 

stóran þátt í þeim efnahagssamdrætti sem átti sér stað. Þetta leiddi til að virði eigna 

banka lækkaði, þeir drógu saman seglin og til að viðhalda eiginfjárhlutfalli þurftu þeir að 

skerða útlán (Barlev og Haddad, 2003). Í framhaldi af þessum atburðum var 

kostnaðarverðsregla talinn ákjósanlegri kostur við mat eigna og skulda í reikningsskilum. 

Þá var jafnframt lagt bann við að beita markaðsvirði við mat eigna og skulda frá árunum 

1930 til 1970 (Ramanna, 2013). Það var síðan um 1980 þegar efnahagskreppa skall á í 

Bandaríkjunum, svo kallað sparisjóðshrun (e. saving and loans crisis), að gangvirði var 

talinn ákjósanlegur kostur á ný. Þá var talið að markaðsvirði hefði verið gagnlegt fyrir 

eftirlitsstofnanir og bankana sjálfa í sparisjóðshruninu. Veikleikar 

kostnaðarverðsreglunnar komu því einnig í ljós í kjölfar efnahagssamdráttar.  

Árið 1990 tilkynnti formaður verðbréfaeftirlits Bandaríkjanna að gangvirði væri eina 

raunverulega matið og lagði til að öll fjárfestingafyrirtæki gerðu reikningsskil sín á 

gangvirði hvað varðar fjárfestingar sínar. Þessi tilkynning varð til þess að skoða þurfti 

hagkvæmni þess að nýta gangvirði sem matsaðferð í reikningsskilum (Barlev og Haddad, 

2003). 

Árið 2005 ákvað alþjóðlega reikningsskilastaðlaráðið að auka áherslu á mat eigna 

samkvæmt gangvirðisaðferðum. Gangvirði var samt notað í alþjóðlegum stöðlum en lítil 

áhersla á hvernig því skyldi háttað (IAS plus). Það var ekki fyrr en árið 2011 að staðallinn 

https://hbr.org/search?term=karthik+ramanna

IFRS 13 var gefinn út en hann gefur nánari skýringar á gangvirðismati. Í staðlinum er 

reynt að auka samanburðarhæfni og samræmi í mælingum á gangvirði með stigveldi á 

gangvirðismati (IFRS 13).  

Stigveldið byggist á því að ein matsaðferð á gangvirði hefur forgang yfir aðra : 

 Fyrsta stig er markaðsverð, það er söluverðið sem er á virkum markaði fyrir 

samskonar eignir eða skuldir og er það verð sem er aðgengilegt á matsdegi. 

Markaðsverð á virkum markaði veitir áreiðanlegasta mat á virði eigna og 

skulda.  

 Annað stig eru aðrar breytur en nefndar eru í fyrsta stigi sem hægt er að 

sannreyna annað hvort óbeint eða beint. Þessar breytur eru meðal annars 

vextir og vaxtaróf sem greinanleg eru með ákveðnu millibili. 

 Þriðja stig eru þá enn aðrar breytur sem ekki er hægt að sannreyna. Breytur 

sem eru ekki sannreynanlegar eru notaðar til að meta virði þar sem 

sannreynanlegar breytur eru ekki í boði. Þetta stig á oftast við þær aðstæður 

þar sem markaður er lítill eða jafnvel enginn.  

Félög velja sér þær verðmatsaðferðir sem henta þeim, þar sem ein aðferð getur verið 

meira viðeigandi en önnur. IFRS 13 setur fram þrjár verðmatsaðferðir, þ.e. 

markaðsaðferð, tekjuaðferð og kostnaðarnálgun. 

 Markaðsaðferðin (e. market approach) notar verð eða aðrar viðeigandi 

upplýsingar sem skapast hafa í nýlegum markaðsviðskiptum með 

sambærilegar eignir eða skuldir. 

 Tekjuaðferðin (e. Income approach) núvirðir framtíðar fjárflæði, sem 

endurspeglar hvað félag getur átt von á að fá í framtíðinni. 

 Kostnaðarnálgun (e. Cost approach) er sú fjárhæð sem endurspeglar þann 

kostnað að byggja upp sambærilegar eignir. Kostnaðarnálgun er notuð ef 

hinar aðferðirnar eru ekki í boði. 

Að meta gangvirði eigna þar sem litlar markaðsupplýsingar eða lítil sala á sér stað 

getur leitt til erfiðleika og því getur kostnaðarverðsaðferð hentað betur við vissar 

aðstæður. Gangvirði skal endurspegla raunverulega stöðu markaðarins og aðstæður frá 

og með dagsetningu efnahagsreiknings, en ekki frá þeim degi sem er liðinn eða 

ókominn. Besti vitnisburður um gangvirði er yfirleitt gildandi verð á virkum markaði fyrir 

svipaða eign í sambærilegu ástandi (IFRS 13). 

9.  Kostir og ókostir matsaðferða 

Áreiðanleiki upplýsinga og að þær skipti máli eru grundvallaratriði sem nauðsynlegt er 

að taka mið af og endurspeglist í reikningsskilum. Þessar forsendur er síðan hægt að 

nýta til að meta hvort reikningshaldslegt mat eigna fari eftir gangvirðisaðferð eða eftir 

kostnaðarverðsreglunni (Barlev og Haddad, 2003). 

Tímanlegar upplýsingar eru ein af þeim forsendum sem gerir upplýsingar 

reikningsskila gagnlegar og viðeigandi. Að meta eignir samkvæmt gangvirðisaðferð gerir 

upplýsingar tímanlegar fyrir fjárfesta, lánardrottna og aðra lesendur reikningsskila 

(Herrmann o.fl, 2006). Gangvirði eigna eykur gagnsæi og gefur vísbendingar ef þörf er á 

úrbótum í rekstri (Laux og Luez, 2009b). Tímanlegar upplýsingar sýna fjárfestum 

áreiðanlegar upplýsingar um verðmæti eigna og skulda. Lánardrottnar hafa einnig hag af 

þeim og þá einna helst þegar rekstrarfjármunur er lagður að veði eða til að tryggja 

kröfur þeirra (Herrmann o.fl, 2006). 

Upplýsingar í reikningsskilum eru mikilvægar þegar spágildi þeirra er skýrt fyrir 

framtíðarhorfur. Rannsóknir hafa sýnt fram á að gangvirði auðveldar spá fyrir 

framtíðartekjur og arðgreiðslur á næstu árum. Kostnaðarverðsaðferðin getur einnig 

verið notuð til að afla tímanlegra upplýsinga svo lengi sem bókfært verð sé í samræmi 

við markaðsverð eigna (Herrmann o.fl, 2006). 

Gangvirði breytist með tímanum og þá breytist jafnframt virði eignar í 

reikningsskilum. Þessar breytingar geta verið mikilvæg endurgjöf til lesanda 

reikningsskila og haft áhrif á  ákvarðanatöku hans byggða á grundvelli núverandi stöðu á 

efnahagsumhverfi og endurmati. Kostnaðarverð eigna breytist ekki með tímanum og 

veitir því minni endurgjöf til lesanda og þar sem upplýsingarnar gefa ekki upp núverandi 

markaðsvirði eignanna getur aðferðin jafnvel stýrt endurgjöfinni í ranga átt. Bókfært 

verð eignarinnar lækkar vegna afskrifta yfir tímabilið þó svo að virði eignarinnar hafi 

aukist (Herrmann o.fl, 2006). Mat samkvæmt kostnaðaraðferð getur hindrað samanburð 

og þá sérstaklega milli fyrirtækja. Síðastliðin ár hefur verð á fasteignum á Íslandi hækkað 

og því getur bókfært verð eigna ekki gefið skýra mynd af raunveruleikanum 

(Íslandsbanki, 2013).  

Sem dæmi má taka að fyrirtæki A kaupir fasteign árið 2000 á 20.000.000 kr. og 

fyrirtæki B kaupir samskonar fasteign árið 2010 á 30.000.000 kr. Þarna getur myndast 

misvægi í mati á eigninni. Ef notuð er kostnaðarverðsregla er virði fasteignar fyrirtækis A 

langt undir markaðsvirði. Samkvæmt þessari stöðu reikningsskila félaganna er B með 

betri eignastöðu. Sterkari eignastaða hefur m.a. áhrif á kennitölu reikningsskila, 

skuldahlutfall viðkomandi félags sem getur haft áhrif á mögulega og núverandi fjárfesta 

félagsins. Skuldahlutfall er allar samanlagðar skuldir félagsins sem hlutfall af 

heildareignum þess, því hærra virði eigna því lægra er skuldahlutfallið (Kieso o.fl., 2011). 

Lægra skuldahlutfall sýnir hærra eiginfjárhlutfall því eigið fé eru eignir að frádregnum 

skuldum (Lög um ársreikninga nr. 3/2006). 

 

Trúverðugleiki er ein af þeim forsendum sem gerir upplýsingar í reikningsskilum 

gagnlegar. Kostnaðarverð og gangvirði eru alls ekki ólík hugtök enda í flestum tilvikum 

eru eignir keyptar á því verði sem er gangvirði þeirra á viðskiptadegi. Þegar eignir eru 

ekki greiddar með fjármunum er fært til bókar það verð sem sambærilegar eignir eru 

verðlagðar á. Sá kostnaður sem greiddur er fyrir eign á að endurspegla það gangvirði 

sem ríkir á þeim degi. Kostnaðurinn er þá ekki aðalatriðið í mati heldur það virði sem 

fæst fyrir eignina. Gangvirðismat eigna getur aukið trúverðugleika upplýsinganna þar 

sem það endurspeglar undirliggjandi virði (Herrmann o.fl, 2006). 

Gagnlegar upplýsingar í reikningsskilum verða að vera samanburðarhæfar. Þegar 

gangvirði er metið með áreiðanlegum hætti eykur það samanburðarhæfnina. Mat eigna 

og skulda samkvæmt kostnaðaraðferð hindrar hinsvegar samanburðinn, sérstaklega 

milli fyrirtækja. Erlend mynt getur skekkt samanburðarhæfni þegar kostnaðaraðferð er 

beitt. Þegar fyrirtæki kaupir eign í annarri mynt, gildir dagsgengi viðskiptadags í 

reikningsskilum. Það getur skekkt samanburðarhæfnina að kostnaðarverð sambærilegra 

eigna er mismunandi vegna breytinga á gengi gjaldmiðla. Erfitt er einnig að bera saman 

reikningsskil fyrirtækja sem nota mismunandi matsaðferðir (Herrmann o.fl, 2006). 

Áreiðanlegar upplýsingar fela í sér að þær séu sannreynanlegar, hlutlausar og 

trúverðugar. Kostnaðarverðsaðferð byggist aðallega á þeim rökum að upplýsingar 

reikningsskila séu sannreynanlegar. Kostnaðarverð er sá kostnaður sem borgað var fyrir 

eignina og því reynist það vera sannreynanlegt. Hinsvegar getur verið erfitt að 

sannreyna kostnað ýmissa eigna og því gæti verið réttara að meta gangvirði þeirra. 

Slíkar eignir eru til dæmis byggingar sem hafa verið reistar frá grunni. Oft hefur aðeins 

hluti af efniskostnaði vegna byggingarinnar verið skilgreindur sem beinn efniskostnaður. 

Annar kostnaður getur verið bæði beinn og óbeinn launakostnaður og 

fjármagnskostnaður. Undir slíkum kringumstæðum er oft deilt um hvort kostnaðarverð 

sé sannreynanlegra en gangvirði (Herrmann o.fl, 2006). 

Nokkur dæmi eru þó um að reikningsskilin þurfi að víkja frá kostnaðarverðsreglunni. 

Við sameiningu, yfirtöku eða kaup á fyrirtækjum eru eignir skráðar á gangvirði. Slík 

skráning eigna minnir á kostnaðarverðsregluna en þó má deila um hvort slík skráning 

eigna sé sannreynanleg. Skráning óefnislegra eigna í slíkum aðgerðum veldur þó meiri 

áhyggjum frekar en skráning efnislegra eigna. Annað dæmi um frávik frá 

kostnaðarverðsreglunni er skráning eigna, sem hafa komið til vegna fjárframlaga, þar 

sem upphaflegt kostnaðarverð eignanna er ekki fyrir hendi. Yfirleitt er gangvirði eigna 

einnig notað þegar sótt er um lán þar sem eignir eru settar að veði sem trygging 

(Herrmann o.fl, 2006). 

Hlutlausar upplýsingar eiga að tryggja að fyrirframákveðin niðurstaða liggi ekki fyrir. 

Kostnaðarverðsreglan felur í sér ákveðið hlutleysi sem getur þó átt illa við fastafjármuni í 

verðbólgu. Virði á eignum sem metnar eru á kostnaðarverði minnkar vegna afskrifta 

(Herrmann o.fl, 2006). Við íslenskar aðstæður getur hlutleysi haft áhrif og minnkað gæði 

reikningsskila, einkum vegna verðbólguaðstæðna sem hér ríkja (Landsbanki, 2012). Mat 

á eignum og skuldum við kaup og sölu félaga byggist oft á tíðum á væntingum 

kaupenda, sem geta verið huglægar og dregið úr hlutleysi í reikningsskilum. 

Mat samkvæmt kostnaðarverðsaðferð getur gefið skýrari mynd en gangvirðisaðferð 

sé horft frá tekjuhlið reikningsskila. Ef stjórnendur reyna að hafa áhrif á gangvirði með 

röngum forsendum hefur það bein áhrif á tekjuhlið félagsins. Margir telja því 

kostnaðarverðsregluna vera trúverðugri fyrir tekjuhliðina en gangvirði (Herrmann o.fl, 

2006).  

Félög sem meta eftir kostnaðarverðsaðferð geta átt von á miklum sveiflum í hagnaði 

við sölu eigna, sem getur leitt til þess að afkoma tímabilsins verði hærri en ella 

(Herrmann o.fl., 2006). Stjórnendur hafa oft tilhneigingu til að stýra rekstrarafkomunni 

til að ná eða bæta hagnaðarmarkmiðum, sem hefur áhrif á gæði afkomunnar (Kieso 

o.fl., 2011). Oft á tíðum eru fyrirfram skilgreindir hvatar sem geta leitt til þess að 

stjórnendur hagi rekstri til að ná þeim. Þetta getur haft áhrif á ákvarðanatöku um sölu 

eigna sem eru metnar undir markaðsvirði í reikningsskilum. Það getur skapast misræmi 

á skammtíma og langtímamarkmiðum með þessu, þar sem eign undir markaðsvirði er 

seld til að ná fram bættri rekstrarafkomu en gæti haft neikvæð áhrif á tekjuflæði næstu 

tímabila.  

Þar sem rekstrarafkoma er færð meðal eigin fjár, þá leiða hærri tekjur til hækkunar á 

eigin fé (Kieso o.fl., 2011). Það geta því einnig myndast hvatar fyrir eigendur að fá betri 

rekstrarafkomu, þar sem arðgreiðslur eru greiddar til hluthafa á grundvelli 

rekstrarafkomu eftir skatt. Hærri rekstrarafkoma sem komin er til vegna sölu eigna getur 

leitt til þess að fjárfestar fá greiddan arð af afkomu sem er ekki hluti af reglubundnum 

rekstri félagsins.  

10.  Gangvirði og efnahagskreppan 2008.  

Efnahagslægðir síðustu 100 ára hafa ávallt leitt til endurskoðunar á matsaðferðum á 

eignum. Efnahagskreppan árið 2008 leiddi af sér margar spurningar um eiginleika 

gangvirðislíkana. Ein þeirra var hvort gangvirðisreikningsskil hafi leitt til 

efnahaglægðarinnar eða hafi aukið alvarleika hennar (Laux og Luez, 2009a).  

Samdráttur í efnahag Bandaríkjanna árið 2000 leiddi til þess að Seðlabanki 

Bandaríkjanna lækkaði vexti til muna (Federal reserve, 2002). Með því að lækka vexti 

varð aukning í útlánum bankanna sem leiddi til aukinnar eftirspurnar á fasteignum. 

Þetta leiddi til verðhækkunar og eignabóla tók að myndast. Mikil hækkun var á árunum 

2000-2006 og þegar mest var mældist árleg hækkun allt að 17% (Bernanke, 2010). 

Lánum var pakkað saman í skuldabréfavafninga og þau seld til fjárfesta með hærra 

lánshæfismati en lánin hefðu fengið ein og sér  (Crotty, 2009). 

Árið 2004 hækkaði Seðlabanki Bandaríkjanna vexti sína en það leiddi til aukinna 

vanskila vegna íbúðalána. Við það dró úr eftirspurn á fasteignamarkaði og verð fasteigna 

tók að lækka, eignabólan sem hafði verið að myndast síðustu ár sprakk (Taylor, 2007). 

Mikið greiðslufall varð á skuldabréfum tengdum íbúðalánum sem leiddi til þess að vextir 

hækkuðu á slíkum lánum. Markaður fyrir húsnæðislánin byrjaði þá að þurrkast út og var 

lítill áhugi á að fjárfesta í slíkum bréfum. Mikil óvissa ríkti þá um hvernig verðmat ætti að 

vera á bréfum vegna íbúðalána og á undirliggjandi þáttum. Mikið útreymi fjár varð úr 

fjárfestingafyrirtækjunum þar sem ekkert verð fékkst fyrir bréfin. Gangvirði hafði þau 

áhrif að fyrirtæki þurftu að niðurfæra stóran hluta eigna sinna vegna þeirrar óvissu sem 

ríkti. Það var líkt og gerðist eftir 1929, þegar gríðarlegar niðurfærslur áttu sér stað á 

eignum í kjölfar efnahagssamdráttar (Laux og Luez, 2009a).  

Bankarnir þurftu að færa niður eignir sínar vegna slæmra markaðsaðstæðna, það er 

gangvirði eigna var lægra. Þessar niðurfærslur höfðu ákveðin smitáhrif í för með sér. 

Fjárfestingafyrirtæki þurftu mörg hver að selja eignir sínar á nauðungasölu sem hafði 

síðan áhrif á önnur félög (Laux og Luez, 2009a). Upphaf efnahagskreppunnar árið 2007 í 

Bandaríkjunum fór síðan að hafa áhrif á alþjóðasamfélagið, þar á meðal Ísland (Guðrún 

Johnsen, munnleg heimild, 18. nóvember 2014). 

Til að meta hvort gangvirðisreikningsskil hafi haft áhrif á þann samdrátt sem átti sér 

stað eða aukið alvarleika hans þarf að líta á efnahagsreikninginn. Stærsti hluti 

efnahagsreiknings flestra fjárfestingabanka voru útlán ætluð til fjárfestinga. Útlán til 

fjárfestinga eru metin á (afskrifuðu) kostnaðarverði. Næststærsti hluti efnahagsreiknings 

fjárfestingafyrirtækja eru fjármálagerningar, sem haldið er til sölu og þeir metnir á 

gangvirði. Áhrif þeirra ná aðeins til annarra tekna en rekstrartekna nema eignin sé seld 

eða rýrnun hafi átt sér stað. Það er að segja: eignir, sem haldið er til sölu, hafa ekki áhrif 

á eiginfjárgrunn nema þær séu seldar (Laux og Luez, 2009a). 

Eftir efnahagskreppuna snerist helsti ágreiningurinn um gangvirðisreikningsskil um 

mat á fjármálagerningum sem haldið er til sölu á gangvirði. Rætt var um að lækkun á 

fjármagnseignum, slæm lausafjárstaða bankanna og meira áhættuálag hafi aðeins verið 

tímabundið ástand þegar sumir bankanna hafa haft getu til að halda eignum. Bent var á 

að fjárfestingarbankar hefðu getað haldið eignum til lengri tíma eða þangað til 

markaðsaðstæður bötnuðu. Meðhöndla bæri tapið sem tímabundið og þannig væri 

hægt að koma í veg fyrir tap vegna gangvirðisbreytinga sem hafa áhrif á eiginfjárgrunn 

(Laux og Luez, 2009a).  

Lækkun á eignum varð til þess að kröfuhafar fjármálafyrirtækja báðu um hærri veð 

fyrir lánum og veðköll urðu þar sem eiginfjárgrunnur hafði lækkað. Mál sem snúa að 

gangvirði eru margháttuð og eiga öfluga andstæðinga (Emerson o.fl, 2010). Þeir helstu 

eru þeir sem urðu fyrir mikilli virðisrýrnun á eignum í efnahagshruninu. Þeir telja að 

gangvirðisreikningsskil hafi haft áhrif á stöðu þeirra á samdráttartíma og hafa óskað eftir 

að gangvirðisreikningsskil verði tekin út úr reikningsskilastöðlum (Rubin, Shi og Toskova, 

2009). 

Er hægt að ásaka þann sem er með skilaboð um svo stórt mál að eiga sök á 

efnahagslægð? Margir aðrir þættir varða virði eigna því erfitt getur verið að sanna 

hversu mikil áhrif gangvirðisreikningsskil hefur haft. Í Bandaríkjunum þar sem 

efnahagsslægð átti sér stað voru aðeins 31% fjármálafyrirtækja að nýta 

gangvirðisreikningsskil á eignum og því erfitt að segja að það hafi haft gríðarleg áhrif 

(Pozen, 2009). Jafnvel þegar félög nota kostnaðarverðsaðferðina eru þau skyldug til að 

framkvæma virðisrýrnunarpróf á fjármagnseignum og -skuldum og gera varanlega 

niðurfærslu ef það á við (Pozen, 2009).  

Því má segja að gangvirði og kostnaðarverðsreglan séu mun líkari hugtök en margir 

halda fram. Rannsakendur eru flestir sammála um að gangvirðisreikningsskil hafi ekki 

valdið efnahagskreppu, en þó geti verið að þau hafi aukið alvarleika hennar með 

misskilningi á reikningsskilastuðlum (Pozen, 2009). Lesendur reikningsskila krefjast ólíkra 

upplýsinga frá reikningsskilum og hafa mismikla vitneskju um reikningsskil. Fjárfestar 

hafa gert ráð fyrir að fjármálafyrirtæki hafi metið allar eignir sínar á gangvirði. Enn aðrir 

fjárfestar hafa ekki áttað sig á því að tímabundin niðurfærsla hefði ekki kallað á auknar 

kröfur um eiginfjárþörf félaganna. Ef þekking á reikningsskilum yrði efld ættu bæði 

fjárfestar og félög að vera betur undirbúin til að bregðast við markaðsbreytingum líkt og 

gerðist í síðustu efnahagskreppu (Pozen, 2009).  

Mat eigna á gangvirði gæti hafa gefið vísbendingar nógu snemma til að bregðast við 

breytingum og hefðu skuldagerningar getað valdið enn meiri skaða en raun varð. 

Gangvirðismat er að öllum líkindum ekki vandamálið þar sem það veldur ekki 

óstöðuleika heldur hjálpar til við að varpa ljósi á raunveruleikann. Líkt og gerðist í Japan 

árið 1990 náðu bankamenn að hunsa vandamála lán sín og framlengdu þannig slæmt 

efnahagsástand. Reikningsskil eiga ekki að falsa upplýsingar eða leyna fjárhagslegum 

vandamálum. Hættan við að taka gangvirði úr stöðlum er að fjárfestar verði þá ekki eins 

vel upplýstir um stöðu mála (Rubin, o.fl., 2009). Hér má þó benda á að 

gangvirðisaðferðin var notuð við eitt mesta fjársvikamál sögunar, Enron, þar sem ýkt var 

upp virði eigna (Emerson o.fl, 2010). 

Fjármálagerningar nútímans eru stöðugt að verða flóknari og getur verið erfitt að 

átta sig á áhættunni sem fylgir þeim (Guðrún Johnsen, munnleg heimild, 14. október 

2014). IFRS hefur lagt aukna áherslu á notkun gangvirðis í stöðlum sínum eftir 

efnahagshrunið. Þessar breytingar endurspegla að fjárhagsupplýsingar sem skipta máli 

séu meira viðeigandi fyrir lesendur reikningsskila (Barlev og Haddad, 2003).  

Stjórnmálalegt umhverfi getur þó haft áhrif á hvernig stöðlunum verður háttað í 

framtíðinni líkt og gildir um aðrar reglur. (Laux og  Luez, 2009b).  

Margir hafa lýst skoðun sinni á því hvers vegna efnahagsamdráttur varð í 

Bandaríkjunum sem teygði anga sína um því sem næst allan heim og hverjir bæru 

ábyrgðina. Það er í mannlegu eðli að vilja kenna öðrum um þegar illa fer og njóta 

ávinningsins ef vel gengur (Guðrún Johnsen, munnleg heimild, 25. nóvember 2014). 

Stjórnmálamenn skiptast á að kenna hver öðrum um og hafinn er ákveðinn sakaleikur 

um efnahagskreppuna (Steverman og Bogoslaw, 2008). Efnahagskreppan gæti þó verið 

of nálægt okkur í tíma og enn er mikill hiti í umræðum um ástæður hennar. Nýjar 

upplýsingar gætu birst á næstu árum sem gætu gefið okkur nýja sýn á hlutina (Guðrún 

Johnsen, munnleg heimild, 25. nóvember 2014). 

11.  Niðurlag 

Eignir er hægt að meta á gangvirði eða kostnaðarverði og hafa báðar aðferðir sína kosti 

og galla. Ákveðin fórnarskipti eru á milli þeirra, annaðhvort skila þær áreiðanlegri eða 

meira viðeigandi upplýsingum. Eftir að hafa greint bæði kosti og galla beggja aðferða 

kemur í ljós að gangvirði er ákjósanlegur kostur fyrir lesendur reikningsskila sem leita 

eftir tímanlegum upplýsingum, sem jafnframt hafa spágildi, eru trúverðugar, 

sambærilegar og veita vissa endurgjöf. Eignir metnar á kostnaðarverði veita 

áreiðanlegar upplýsingar, sem eru sannreynanlegar, hlutlausar og trúverðugar. Sama 

matsaðferðin hentar ekki fyrir allar eignir og ber þá að greina hvert ofangreindra atriða 

skiptir máli fyrir reikningsskilin.  

Mismunandi reglur gilda um mat á eignum félaga. Fastafjármunir eru annaðhvort 

metnir á kostnaðarverði eða með endurmatsaðferð. Fjárfestingareignir og eignir í 

landbúnaði eru færðar á gangvirði en þó er hægt að meta fjárfestingareignir á 

kostnaðarverði og ber þá að upplýsa lesandann um gangvirði þeirra. Fjármálagerningar 

eru metnir annaðhvort á gangvirði eða kostnaðarverði en þó verða félög að líta til 

tímalengdar á fjárfestingunni, skammtímafjárfestingar eru oftast metnar á gangvirði og 

langtímafjárfestingar á kostnaðarverði. 

Notkun gangvirðisaðferðarinnar hefur aukist síðustu ár og hafa alþjóðlegu 

reikningsskilastaðlarnir þróast töluvert í þá átt eftir síðustu efnahagslægð. Það hefur 

sýnt sig að gangvirði er ekki talið valda efnahagslægðum, heldur veitir aðferðin 

tímanlegar upplýsingar sem gefur bæði stjórnendum og fjárfestum tækifæri til að 

bregðast við þeim. 

Þróunin síðustu ár er sú að sífellt fleiri lönd eru að taka upp alþjóðlega 

reikningsskilastaðla og gætir því meira samræmis á mati á eignum á milli landa. Það er 

þó ljóst að ólíkar skoðanir í stjórnmálum hafa áhrif og því líklegt að áfram verði misræmi 

landa á milli. Gangvirðisreikningsskil eru ekki fullkomin lausn og eru í stöðugri þróun. 

Það má því álykta að rannsóknir næstu ára muni bæta gæði reikningsskila þar sem nú er 

engin leið talin réttari en önnur. 

